
[bookmark: _GoBack]«Հայաստանի Հանրապետության 2025 թվականի պետական բյուջեի մասին  օրենքում վերաբաշխում և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության  կառավարության որոշման նախագծի ընդունման վերաբերյալ

1. Իրավական ակտի ընդունման անհրաժեշտությունը 
Ներկայացվող նախագծի նպատակը Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշմամբ (այսուհետ՝ որոշում) սահմանված՝ անհուսալի վարկեր ունեցող անձանց տնտեսական ակտիվության խթանման միջոցառման շարունակականությունը 2025 թվականի հունիս և հուլիս ամիսների համար ապահովելու նպատակով անհրաժեշտ ֆինանսական միջոցների հատկացումն է՝ հաշվի առնելով նաև որոշման 3-րդ կետի 1-ին ենթակետը: 

1.1. Կարգավորման հարաբերությունների ներկա վիճակը և առկա խնդիրները
Որոշմամբ հաստատվել է անհուսալի վարկեր ունեցող անձանց տնտեսական ակտիվության խթանման միջոցառումը, որի նպատակն է՝ աջակցել աշխատաշուկայից (ֆորմալ զբաղվածությունից) դուրս մնացածներին կամ մասնակի ֆորմալ զբաղվածություն ունեցողներին, որոնք ունեն անհուսալի վարկային դասով դասակարգված վարկային պարտավորություն(ներ)՝ վերականգնելու իրենց տնտեսական ակտիվությունն աշխատաշուկա վերադառնալու միջոցով։
Որոշմամբ սահմանված միջոցառման շրջանակներում աջակցություն է տրվում այն վարկառու ֆիզիկական անձանց, որոնց բոլոր վարկերը 3 և ավելի տարի դասակարգված է անհուսալի դասով, և, միևնույն ժամանակ, մայր գումարի գծով պարտավորությունը չի գերազանցում 1 մլն դրամը կամ դրան համարժեք արտարժույթը։
Միջոցառման շրջանակում շահառուին տրվում է ֆինանսական աջակցություն՝ շահառուի աշխատավարձից և դրան հավասարեցված վճարումներից (քաղաքացիաիրավական պայմանագրի շրջանակներում ստացված եկամտից) հաշվարկված եկամտային հարկի գումարի 100%-ի չափով, որն ուղղվում է անհուսալի վարկային պարտավորության մարմանը: Աջակցությունը տրամադրվում է առավելագույնը 24 ամիս ժամկետով՝ սկսած շահառու ճանաչվելուն հաջորդող ամսվա 1-ից, բայց ոչ ավելի, քան անհուսալի վարկի ամբողջական մարումը, աջակցության՝ որոշմամբ սահմանված հիմքով դադարեցվելը կամ պարտավորության օրենքով սահմանված հիմքով դադարելը։
Դիմումների ընդունման ժամկետ է սահմանվել 2025 թվականի փետրվարի 1-ից 2026 թվականի հունվարի 31-ը։
 «Հայաստանի Հանրապետության 2025 թվականի պետական բյուջեի մասին» օրենքով որոշմամբ սահմանված միջոցառման իրականացման համար ֆինանսական միջոցներ չեն նախատեսվել: 
Միջոցառումն իրականացնելու նպատակով Հայաստանի Հանրապետության կառավարության 2025 թվականի մարտի 6-ի N 264-Ն որոշմամբ (Հայաստանի Հանրապետության 2025 թվականի պետական բյուջեով նախատեսված Հարկային եկամուտներից և պետական տուրքերից) հատկացվել է 121.5 մլն դրամ, իսկ  Հայաստանի Հանրապետության կառավարության 2025 թվականի ապրիլի 23-ի N 493-Ն որոշմամբ (Հայաստանի Հանրապետության 2025 թվականի պետական բյուջեով նախատեսված Հարկային եկամուտներից և պետական տուրքերից)՝ 209 մլն դրամ: 
Միջոցառման շարունակականությունը 2025 թվականի հունիս և հուլիս ամիսների ընթացքում ապահովելու նպատակով կպահանջվի հատկացնել լրացուցիչ միջոցներ, քանի որ առկա մնացորդը բավարար չէ ֆինանսավորման համար:

1.2. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել ներկայացվող նախագիծը։

2. Կարգավորման առարկան 
Ներկայացված նախագծով առաջարկվում է անհուսալի վարկեր ունեցող անձանց տնտեսական ակտիվության խթանման միջոցառման շարունակականությունը 2025 թվականի հունիս և հուլիս ամիսների համար ապահովելու նպատակով Հայաստանի Հանրապետության 2025 թվականի պետական բյուջեով նախատեսված միջոցառումներից հատկացնել 205 մլն դրամ: 
Գնահատականներում հաշվի է առնվել այն հանգամանքը, որ 2025 թվականի փետրվար ամսում ներկայացրած դիմումներով շահառու է ճանաչվել 1896 անձ, որոնց վարկային պարտավորությունները 2025 թվականի մարտ ամսում մարելու նպատակով  հատկացվել է շուրջ 70,625.0 հազար դրամ (աջակցությունը տրամադրվում է շահառու ճանաչվելուն հաջորդող ամսվա 1-ից):
2025 թվականի մարտ ամսում ներկայացրած դիմումներով շահառու է ճանաչվել 2295 անձ, որոնց վարկային պարտավորությունները 2025 թվականի ապրիլ ամսում մարելու նպատակով  հատկացվել է շուրջ 86,420.0 հազար դրամ: 
2025 թվականի ապրիլ ամսում ներկայացրած դիմումներով շահառու է ճանաչվել 2866 անձ, որոնց վարկային պարտավորությունները 2025 թվականի մայիս ամսում մարելու նպատակով  հատկացվել է շուրջ 103,207.0 հազար դրամ: 
Այսինքն՝ 2025 թվականի մարտ-մայիս ամիսների ընթացքում վճարվել է ընդամենը շուրջ՝ 260,252.0 հազար դրամ (70,625,000+86,420,000+103,207,000):
Վերոգրյալ աջակցությունները հատկացվել են Հայաստանի Հանրապետության կառավարության 2025 թվականի մարտի 6-ի N 264-Ն և 2025 թվականի ապրիլի 23-ի N 493-Ն որոշումներով հատկացված ընդամենը՝ 330,500.0 հազար դրամ գումարից: 
Ըստ այդմ, հատկացված գումարի մնացորդը կազմում է շուրջ՝ 70,248.0 հազար դրամ (330,500,000-260,252,000):
2025 թվականի մայիս ամսում (փետրվար, մարտ, ապրիլ ամիսների դիմումներով) աջակցություն ստացած 2866 շահառուների վարկային պարտավորությունները նաև 2025 թվականի հունիս և հուլիս ամիսների համար մարելու նպատակով անհրաժեշտ գումարի չափը կազմում է 206,414.0 հազար դրամ (103,207.0 հազար դրամ x 2 ամիս):
Միաժամանակ, 2025 թվականի մայիս ամսվա ընթացքում դիմումներով շահառու է ճանաչվել ևս 515 անձ, որոնց միջոցառման շրջանակներում աջակցություն պետք է տրամադրվի 2025 թվականի հունիս ամսից: Այդ շահառուների վարկային պարտավորությունները 2025 թվականի հունիս և հուլիս ամիսների համար մարելու նպատակով անհրաժեշտ գումարի չափը կազմում է շուրջ՝ 36,486.0 հազար դրամ (18,243.0*2): Եկամտային հարկի գումարը գնահատվել է 25.05.2025 դրությամբ ՊԵԿ բազայում առկա տեղեկատվությամբ։ 1 շահառուի գծով հատկացվող միջին գումարը կազմում է շուրջ՝ 35,500 դրամ։
Միջոցառման իրականացման ընթացքում ենթադրվում է նաև, որ 2025 թվականի հունիս ամսվա ընթացքում շուրջ 900 անձ կդառնա միջոցառման նոր շահառու, որոնց դրամական աջակցությունը պետք է վճարվի 2025 թվականի հուլիս ամսից: Եվ նրանց վարկային պարտավորությունները 2025 թվականի հուլիս ամսվա համար մարելու նպատակով անհրաժեշտ գումարի չափը կկազմի շուրջ 31,950.0 հազար դրամ:
Հաշվարկի հիմքում հաշվի է առնվել այն հանգամանքը, որ 2025 թվականի ապրիլ և մայիս ամիսների ընթացքում դիմած շահառուների թիվը միջինում կազմում է շուրջ՝ 550 անձ:
Բացի այդ, հարկ է նշել, որ Հայաստանի Հանրապետության կառավարության 2025 թվականի մայիսի 29-ի N 686-Լ որոշմամբ (ուժի մեջ է մտել 31.05.2025 թ.)  օրենսդրական փոփոխություններ են կատարվել որոշման մեջ, ըստ որի միջոցառման շրջանակներում վարկավորող է ճանաչվել նաև Հայաստանի Հանրապետության տարածքում լուծարային գործընթացում գտնվող առևտրային բանկերն ու վարկային կազմակերպությունները: Ըստ այդմ, այդ կազմակերպությունների վարկառուները ևս կարող են ճանաչվել միջոցառման շահառուներ: Միաժամանակ, միջոցառման շահառու կարող են հանդիսանալ նաև Պաշտպանության, ՆԳ նախարարությունների, Ազգային անվտանգության ծառայության աշխատակիցները՝ սահմանված պայմաններին բավարարելու դեպքում: Մինչ որոշման մեջ փոփոխություններ կատարելը վերը թվարկված մարմինների աշխատակիցների դիմումները մերժվում էին, քանի որ նրանց վերաբերող տեղեկատվությունը Հայաստանի Հանրապետության օրենսդրությամբ սահմանված է որպես սահմանափակ օգտագործման ենթակա տեղեկատվություն և առկա չէ ՊԵԿ կողմից վարվող՝ եկամտային հարկի, շահութահարկի և սոցիալական վճարի անձնավորված հաշվառման համակարգում: 
Վերոգրյալով պայմանավորված կանխատեսվում է, որ 2025 թվականի հուլիս ամսից շուրջ 350 անձ ևս կհանդիսանա միջոցառման շահառու:
Այսինքն՝ 2025 թվականի հուլիսից նոր շահառուների ընդհանուր թիվը կկազմի շուրջ՝ 900 շահառու (550+350), որոնց վարկային պարտավորությունները 2025 թվականի հուլիս ամսում մարելու նպատակով տրամադրվելիք դրամական աջակցության չափը կկազմի 31,950.0 հազար դրամ (900 շահառու * 35,500 դրամ 1 շնչի միջին եկամտահարկ):     
Այսպիսով, միջոցառման շահառուների վարկային պարտավորությունները 2025 թվականի հուլիս և հունիս ամիսների համար մարելու նպատակով անհրաժեշտ ֆինանսավորման չափը կազմում է շուրջ՝ 205,000.0 հազար դրամ (206,414.0+36,486.0 +31,950.0+31,950.0-70,248.0)՝ հաշվի առնելով 70,248.0 հազար դրամ մնացորդը։ 
Հարկ է նշել նաև, որ 01.06.2025 թ. դրությամբ որոշմամբ հաստատված միջոցառումից օգտվելու համար ներկայացված դիմումներից շուրջ 3381-ը հաստատվել են, որոնցից 204-ը վերջին 3 ամսում ձեռք են բերել ֆորմալ զբաղվածություն և այդ  204 անձի միջին ամսական աշխատավարձը կազմում է՝ 153,266 դրամ:
ՀՀ 2025թվականի պետական բյուջեով «1088. Զբաղվածության ծրագրի»  «12006. Սեզոնային զբաղվածության խթանման միջոցով գյուղացիական տնտեսությանն աջակցության տրամադրում» միջոցառման հաստատված գումարը կազմում է 504,600.0 հազար դրամ, որից ընթացիկ տարվա առաջին կիսամյակում ծախսեր չեն իրականացվել, ուստի նշված 205,000.0 հազար դրամ գումարը առաջարկվում է  նվազեցնել Հայաստանի Հանրապետության 2025 թվականի պետական բյուջեով նախատեսված Հայաստանի Հանրապետության աշխատանքի և սոցիալական հարցերի նախարարությանը հատկացված «1088. Զբաղվածության ծրագրի» «12006. Սեզոնային զբաղվածության խթանման միջոցով գյուղացիական տնտեսությանն աջակցության տրամադրում» և «1068.Ժողովրդագրական վիճակի բարելավում» ծրագրի «12004. Դրամական աջակցություն ընտանիքում 3 և ավելի երեխա ունեցող ընտանիքներին» միջոցառումներից՝ 152,900.0 և 52,100.0 հազար դրամ համապատասխանաբար: 

1088 ծրագրի 12006 միջոցառում- առաջարկվում է նվազեցնել 152,900.0 հազար դրամ
Հարկ է նշել, որ 27.12.2024 թվականին ՀՀ կառավարության կողմից ընդունվել է թիվ N 2083-Լ որոշումը՝ զբաղվածության 2025-2031թթ. ռազմավարական ծրագիրը։ Նշված ծրագրում ընդգրկված չէ ՀՀ 2025թվականի պետական բյուջեով հաստատված 1088 ծրագրի «12006. Սեզոնային զբաղվածության խթանման միջոցով գյուղացիական տնտեսությանն աջակցության տրամադրում» միջոցառումը։ Հաշվի առնելով նշված փաստը, որոշում է կայացվել միջոցառումը չիրականացնել։ Փոխարենը ԱՍՀՆ-ի կողմից 08.07.2025թ.-ին ելից  ՆՄ//18815-2025 գրությամբ  շրջանառության մեջ են դրվել ՀՀ կառավարության որոշման նախագիծ, որով առաջարկվել է «12006. Սեզոնային զբաղվածության խթանման միջոցով գյուղացիական տնտեսությանն աջակցության տրամադրում» միջոցառումից նվազեցնել 197,350.0 հազար դրամ և ուղղել «12025. Անապահովության գնահատման համակարգով անապահով ճանաչված ընտանիքի աշխատունակ անձանց համար կարճաժամկետ ուսուցման դասընթացի կազմակերպման, աշխատանքային փորձ ձեռք բերելու համար աջակցության տրամադրման և զբաղվածության ապահովման միջոցառմանը, իսկ 23.07.2025 թվականի ելից ՆՄ//20516-2025 գրությամբ շրջանառության մեջ է դրվել ՀՀ կառավարության որոշման մեկ այլ նախագիծ, որով նվազեցվել է 128,625.0 հազար դրամ՝ ուղղելով 12026. Անապահովության գնահատման համակարգով անապահով ճանաչված ընտանիքների աշխատունակ անձանց վարձատրվող հասարակական աշխատանքի դիմաց աջակցության տրամադրում միջոցառմանը։ Արդյունքում միջոցառման մնացորդը կկազմի 25,725.0 հազար դրամ, որը նույնպես նախատեսվում է վերաբաշխել և ուղղել ըստ առաջնահերթության այլ միջոցառումների։
1068 ծրագրի 12004 միջոցառում – առաջարկվում է նվազեցնել 52,100.0 հազար դրամ
ՀՀ 2025թվականի պետական բյուջեով «1068.Ժողովրդագրական վիճակի բարելավում» ծրագրի «12004. Դրամական աջակցություն ընտանիքում 3 և ավելի երեխա ունեցող ընտանիքներին» միջոցառման համար հաստատվել է 27,061,800.0 հազար դրամ՝ 45103 շահառուի հաշվարկով, որից 1-ին կիսամյակի փաստացի ծախսը կազմել է 11,702,250.0 հազար դրամ՝ շահառուների 37507 միջին ամսական հաշվարկով։ Առաջին կիսամյակի հաստատված միջոցները կազմել են 12,989,664.0 հազար դրամ՝ 45103 շահառուի հաշվարկով։ Չիրացված միջոցները կազմել են 1,287,414. 0 հազար դրամ՝ 8046 շահառուի հաշվարկով։ Մինչև տարեվերջ կանխատեսվող ծախսը կազմում է 26,044,461.0 հազար դրամ՝ 41416 շահառուի հաշվարկով կամ չիրացված գումարի չափը կկազմի 1,1017,339.0 հազար դրամ – 3687 շահառու։ Չիրացված միջոցների առաջացման պատճառը պայմանավորված է դիմողների թվաքանակով: Սույն միջոցառման գծով մինչև տարեվերջ լրացուցիչ ֆինանսական միջոցների պահանջ չի առաջանա:
Հաշվի առնելով վերոգրյալը առաջարկվում է նվազեցնել 52,100.0 հազար դրամ։ 

3. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում անհուսալի վարկեր ունեցող անձանց տնտեսական ակտիվության խթանման միջոցառման իրականացման շարունակականությունը 2025 թվականի հունիս և հուլիս ամիսների համար ապահովելու նպատակով Հայաստանի Հանրապետության 2025 թվականի պետական բյուջեով կհատկացվեն անհրաժեշտ ֆինանսական միջոցներ:

4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
 «Հայաստանի Հանրապետության 2025 թվականի պետական բյուջեի մասին օրենքում վերաբաշխում և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու մասին» Հայաստանի Հայաստանի Հանրապետության կառավարության որոշման նախագիծը բխում է ՀՀ կառավարության 2021-2026 թթ. ծրագրի «4.6 Աշխատանք և սոցիալական պաշտպանություն» բաժնում նախատեսված է, որ «Սոցիալական աջակցության քաղաքականությունը հիմնվելու է սոցիալական կարիքի գնահատման և դրան համաչափ սոցիալական ծառայություն տրամադրելու սկզբունքի վրա՝ խրախուսելով անձի սոցիալ-տնտեսական ակտիվացումը։ Կյանքի դժվարին իրավիճակում հայտնված և աղքատ ընտանիքների կարողությունների և հմտությունների զարգացման միջոցով, զբաղվածության և ինքնազբաղվածության միջոցների ապահովմամբ և աղքատության փուլային հաղթահարման մոդելների կիրառմամբ ընտանիքները դուրս են գալու աղքատությունից։ Նախատեսվում է ավելի շատ ընտանիքների տրամադրել սոցիալական ծառայություններ՝ ավելացնելով ինքնաբավ, արժանապատիվ և սեփական վաստակն ունեցող ընտանիքների թիվը՝ հետզհետե վերացնելով նրանց կախվածությունը պետական աջակցությունից: Աշխատունակ յուրաքանչյուր քաղաքացու աշխատանքի քաջալերումը, խրախուսումը և այս նպատակով անձի հմտությունների ու հնարավորությունների զարգացումը պետության սոցիալական քաղաքականության առանցքն են»։

5. Տեղեկանք
«Հայաստանի Հանրապետության 2025 թվականի պետական բյուջեի մասին օրենքում վերաբաշխում և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեում եկամուտների և ծախսերի լրացուցիչ փոփոխությունների անհրաժեշտություն  չի առաջանա։
Քանի որ շահառուներին տրվող ֆինանսական աջակցությունը ձևավորվում է վերջիններիս ֆորմալ զբաղվածության արդյունքում ստացվելիք աշխատավարձի գծով առաջացող եկամտային հարկից, հետևաբար միջոցառման շրջանակում տրամադրվող ֆինանսական աջակցությունը, ըստ նախագծով ներկայացված հաշվարկների, չի բերի պետական բյուջեի ծանրաբեռնվածության ավելացմանը, այլ ընդհակառակը, հարկային մուտքերի ավելացմանը։
